
Inuit nunat allaneersut pillugit maleruagassat naapertorlugit najugaqarnissamut 

sulinissamullu akuersissummik pisariaqartitsisut Kalaallit Nunaanni piffissami 

killilimmi taamaallaat sulisinnaasariaqarnersut, akuersissutit katillugit ukiut sisamat 

tikillugit killilerneqarsinnaanersut sulisitsisumullu atorfimmullu aalajangersimasumut 

pituttorneqarsinnaanersut, aammalu ilaquttanik nassataqarsinnaaneq ataavartumillu 

najugaqarnissamut ingerlaqqinneq qanoq killilersorneqarsinnaanersut pillugit 

apeqquteqaat aallaavigalugu oqallinnissamik siunnersuut.  

(Inatsisartunut ilaasortaq Pele Broberg, Naleraq) 

 

 

Akissuteqaat 

(Isumaginninnermut, Suliffeqarnermut, Ilaqutariinnut Nunamullu Namminermut 

Naalakkersuisoq) 

 

Siullermeerneqarnera  

 

Naalakkersuisut Inatsisartunut ilaasortamut Pele Brobergimut siunnersuut pillugu qujapput.  

 

Naalakkersuisut erseqqissaassutigerusuppaat, danskit oqartussaasui tassaammata Kalaallit 

Nunaanni nunanit allaneersunut killeqarfimmullu tunngatillugit allaffissornikkut 

aningaasaqarnikkullu akisussaasuusut. Styrelsen for International Rekruttering og Integration 

(SIRI) najugaqarsinnaanermut sulisinnaanermullu uppernarsaatit pillugit qinnuteqaatinik 

suliarinnittartuuvoq, akuersissutinillu taamatut ittunik akuersissuteqartoqassanersoq 

itigartitsisoqassanersorluunniit aalajangiisartuulluni. 

 

Pingaaruteqarluinnarpoq erseqqissaatigissallugu, suliani taamatut ittuni Naalakkersuisut 

taamaallaat tusarniarneqartarnerat aamma Kalaallit Nunaanni atorfinitsitsinermi 

atugassarititaasunut atatillugit pissutsit aalajangersimasut pillugit tusarniaanermut 

akissuteqartarnerat. Naalakkersuisut najugaqarsinnaanermut suliffeqarnissamullu 

akuersissutinik tunniussineq ajorput aamma SIRI qinnuteqaammik akuersissuteqassanersoq 

itigartitsissuteqassanersorluunniit inassuteqarneq ajorlutik.  

 

Erseqqissaassutigineqassaarli Kalaallit Nunaannut suliffissarsiortut killilersimaarnissaat 

pillugu Inatsisartut inatsisaat nr. 27, 30. oktober 1992-imeersoq naapertorlugu 

piumasaqaataammat Kalaallit Nunaanni sulisinnaanermut kommunit akuersissuteqarnissaat. 

Inatsisartut inatsisaata siunertaraa, Kalaallit Nunaanni sulisinnaanermut kalaallit sulisartut 

salliutinneqartussaanerannik qularnaarinissaq. 

 

Taamaammat Kalaallit Nunaanni suliniaraanni tunngaviatigut piumasaqaataavoq, sulisitsisup 

atorfimmi pineqartumi nunamit allamiumik atuiniaruni kommunimit akuersissummik 

pissarseqqaarnissaa. Atorfiilli tamarmik kommunimit akuersissummik pisoqaqqaarnissaanik 

pisariaqartitsinngillat. Kommunimit akuersissutigineqartut sivisunerpaamik ukiuni marlunni 

atuuttussatut akuersissutigineqartarput. 

 

Nunami Allamiunut Akuulersitsinermullu Ministereqarfimmit ilinniagaqarnermut 

inuussutissarsiornermullu il.il. tunngasunut qinnuteqarnermi akiliutip akilernissaanut 

utertitsinnissaanullu nalunaarutinut Kalaallit Nunaannut atuuttussanut missingiutit pillugit 

tusarniaassuteqarput. Tusarniaaneq qaammat manna ingerlanneqarpoq. 

Najugaqarsinnaanermut sulisinnaanermullu akuersissutit pillugit qinnuteqartoqarnerani 

akiliuteqartitsisoqartalissappat, allannguinerup malitsigisaanik qinnuteqartartut qanoq 

ikileriartigissanersut maannakkorpiaq oqaatigiuminaappoq. Naalakkersuisoq taamaammat 

tamatuma qanoq ingerlaneranik malinnaaniarpoq. 

 

Naalakkersuisut paasisinnaalluarpaat sulisut nunanit allaneersut amerliartuinnarnerisa 

ernumassutigineqarnerat, tamatumanngalu tunngatillugu misissuillunilu nakkutilliisarneq 

pitsanngorsaaffigerusullugit. Naalakkersuisut taamaammat suliniutinik, Kalaallit Nunaanni 

sulisunik nunanit allaneersunik atuinerup nakkutigineqarnerulernissaanut iluaqutaasussanik 

sulissuteqaqqinniarput, tamatumunnga peqatigitillugu suliartorlutik tikerartut amerlassusaasa 

ineriartornerat malinnaaffigiuarniarpaat. 

 

Taamatut oqaaseqarlunga inersuarmi oqallittoqarluarnissaanut Naalakkersuisut qilanaarpugut.  

 


